
Igandea, 

1994ko abenduaren 4a IRITZIA 

Kontrasteak 
TXILLARDEGI 

IRAKURLEAK ba-
dakikeenez, joan den astean 
aurkeztu genituen Ibaetako 
Unibertsitate-campusean 
euskararen erabilpenari bu-
ruz EKB Elkarteak aurkitu 

dituen emaitzak. 
Betiko hileta-kutsu iraunkorra etenez, hau 

esan daiteke (eta esan behar da): euskararen 
kale-erabilpena gorantza doala. Oso kopuru 
apaletatik abiatu gara, noski. Baina gorantza. 

Are azkarrago agertzen da joera pozgarri 
hori gazteagoen artean: hizkuntzaren kon-
tzientzia gazterian itsatsita dator. Ez baita 
seinale hitsa. 

Hots, Loiuko gertakari larrien berri osoa-
goa izatekotan. 'Deia' egunkaria erosi nuen 
Azaroaren 28an. 

Eta hona hemen zein mailatako erabilpena 
topatu nuen: 40 orrialde (24 egunkariarenak 
berarenak, gehi 'Guía Inmobiliaria' izeneko 
eraskina, 16 orrialde). 

'Guía' hau oso-osoki erdaraz zetorren: 
gaztelaniaz hobe. 

Egunkarian, berriz, den-dena zetorren er-
daraz: 24 orrialdeok, hitz batez. Salbuespen 
bakarra (6. orrialdean) Anoetako Estadioa-ren 
iragarki bat, elebiduna. 

Zatiketa egitea zaila ez denez, zifra hau 
aurkitzen da euskararen erabilpenari buruz: 
% 99,47 erdaraz; % 0,53 euskaraz. Euskara 
hutsez, bestalde, zero borobila. 

Euskararen kale erabilpena gora doa. 
'Deia-rena' behera; lehen bederen zerbaitxo 
euskaraz argitaratzen baitzuen. 'Deia-k', hitz 
batez, hertsiki betetzen du Francoren agindua: 
«Hablemos cristiano. Desterremos de nues-
tras vidas los dialectos que ponen en peligro 
ta Unidad de España». 

Ondorioak ausarki ateratzea. 
Hauxe da herri honetan falta dena. 




